
Spino e Sottoponto en privel
Ils dus uclauns Spino e Sotto-
ponte en Bregaglia èn partids 
en la zona cotschna dal plan 
d’evacuaziun e restan uschia 
inabitabels. Ina proxima bova 
u crudada da crappa savess
tschiffar ils lieus da Spino e Sot
toponte ch’èn en la zona peri
clitada dal plan d’evacuaziun.

Avant che persunas san puspè
turnar en lur chasas en quels ter
ritoris stoppian ins prender ul
teriuras mesiras da segirtad.
Uschia che abitants da chasas en 
la zona cotschna san sin il pli 
baud puspè returnar en lur cha
sas en dus mais. Mesemna pon 
els returnar curt en lur chasas.

Lavurs da rumida
cuntinueschan

En Bregaglia han ils gidanters pu
dì lavurar senza interrupziuns la 
dumengia. Grazia a l’aura sitga 
sajan ils livels d’aua da Bondasca 
e Maira tschessads in zic. Plina
vant è la via tranter Castasegna a 
Soglio puspè averta. Per il mu
ment giaja surtut per segirar la 
veglia e rumir la nova via chantu
nala, ha ditg il pledader Christian 
Gartmann sin dumonda dad 
RTR. Sco quai che la vischnanca 
da Bregaglia ha communitgà via 
twitter duaja oz vegnir reparada la 
lingia d’auta tensiun. Perquai sa
ja il current electric interrut a 
Soglio ed en l’ospital tranter las 
duas e las quatter. Plinavant è la 
via da Castasegna via Spino a So
glio puspè averta dapi ier a las 
14.00.

Ultra da quai vegnian ils mo
viments al Piz Cengalo uss mesi
rads di e notg cun apparats da ra
dar. Las fracziuns da Bondo e
Spino restan vinavant evacuadas
totalmain.La dumengia han cha
vaterras e camiuns rinforzà ils
rievens da la via chantunala ve
glia – quai cun tocs da grip pli
gronds. Quai per evitar che l’aua
giaja sut la via e destabiliseschia
ella.

Tar la via chantunala nova sa
jan avanzadas las lavurs da rumir
crappa e lozza. Ina lavur centrala,
perquai che la via chantunala no
va è impurtanta per transportar
davent il material ch’è actual
main anc en il batschigl sper
Bondo.

Las fracziuns da Bondo e Spi
no èn e restan vinavant evacuadas
dal tuttafatg. Il mument n’exista
anc nagin access segir a quests
dus lieus. A Spino èn tar las
inundaziuns da gievgia saira plirs
bajetgs vegnids donnegiads. La
via tranter Castasegna e Promon
togno resta serrada enfin mesem
na.

En la Val Bondasca han 30 
spezialists da l’armada installà ina 
nova rait da radis dirigids. Quest 
sistem duai augmentar la segirez
za da manaschi en connex cun 
alarms en cas d’ulteriura crudada 
da crappa e bovas. Tranter 
500000 ed in milliun meters cu
bic material al Piz Cengalo pudes
san anc vegnir giuador.

20 onns gimnasi 
da sport a Tavau 

El duess furnir ils sportists d’en
viern dal futur. Il gimnasi da sport 
a Tavau. Ed en sia istorgia da 20 
onns ha el gia purtà or in u l’au
ter star. Tge han Marc Berthod, 
Toni Livers, Jonas Hiller e Iouri 
Podladtchikov communabel? 
Exact, els tuts han fatg il gimnasi 
en la scola da sport a Tavau. Ed 
uschia savì profitar da la pussai
vladad da sa deditgar l’avantmez
di a la scola ed il suentermezdi a 
lur sport, di Urs Winkler.

Damain svieuta e 
dapli gudogn

La Posta ha realisà in solid em
prim mez onn 2017. La svieuta è 
bain sa reducida per 1,3% sin 
4,09 milliardas francs. Il gudogn 
ha la Posta dentant savì augmen
tar tuttina per 81 milliuns sin 394 
milliuns. Quai en emprima lingia 
pervi da la PostFinance. Quella 
part da la Posta ha realisà in me
glier resultat sin il martgà da pre
staziuns finanzialas. Ils uffizis 
postals e la vendita han nudà in 
deficit dad 88 milliuns francs.

Caura capricorn
�  (em) Ina posiziun plitost 
nunusitada muossa quella cau
ra capricorn silla fotografia. En 
general schaian ils capricorns 
sco era las ulteriuras specias 

d’animals d’ungla e sesan buca 
sco in tgaun. Sch’ins tila denton 
en consideraziun che quella 
caura capricorn persequitescha 
minuziusamein il secuntener 

da siu pign che reiva sur ella per 
la greppa entuorn ston ins con
statar che quei ei pilver la posi
ziun optimala per haver tut sut 
controlla.

Muntanellas cun secrets intims
L’agid grischun Sida/Aids festi-
vescha ses giubileum da 30
onns. En quest connex pre-
schenta il teater Muntanellas il 
toc «Liebe, Lust und Schoko-
küsse». En il toc da teater vai per 
secrets intims, discurs en il letg e 
las varts negativas da la vita. La re

schia fa Lina Frei-Baselgia, l’autu
ra dal toc è Magdalena Nadolska. 
Ella ha fatg intervistas cun persu
nas ch’èn vegnidas en contact cun 
l’agid Sida Grischun, or da quels 
hai dà tschintg monologs. Vitri
nas infurmeschan davart l’agid da 
Sida en il Grischun.

Responsablas dal teater Muntanellas han infurmà davart lur project RTR

En vair senn aura variabla
Situaziun generala: Oz cuntan
scha ina pressiun auta che vegn 
dal Portugal la Svizra. Ella maina 
aria pli sitga vers noss pajais. 
Oz: La damaun anc surtratg. 
Suentermezdi adina pli bel e su
legl. Temperaturas en il nord fin 
22 grads. Il cunfin da nulla 
grads giascha tar 3200 
meters sur mar. En il sid 
ed en l’Engiadina sulegl 
ed aura empernaivla 
d’atun. Vers saira dapli nivels e 
per part er plievgia. Temperaturas 
fin 25 grads, cunzunt en il sid.
Prognosa: Plievgia, grisch e sur
tatg. En il sid ed en l’Engiadina la 
mesemna vinavant aura emper
naivla cun sulegl e temperaturas 
agreablas.

Pigl 100avel anniversari 
da Ludwig Demarmels

La tgesa Ludwig Demarmels a Romanshorn è averta
� Igls 4 da settember 2017 
avess igl artist Ludwig Demar-
mels pudia festivar igl sies 
100avel anniversari. Bagn mu-
teiv avonda per ans regurdar da 
chella persunalitad fascinonta 
e da sies relasch artistic fitg 
prezious. Naschia è Ludwig De
marmels a Stierva, ma durant 30 
onns ò el vivia a Tavo noua tgi sies 
bab era scolast. Durant quatter 
onns ò el fatg en amprendissadi 
da pictour decorativ a Zofingen. 
El ò da chel taimp er visito la sco
la d’art privata da Henry Wabel a 
Turitg tgi galdiva ena ordvart 
bunga reputaziun. 

Igl onn 1951 peglia Ludwig 
dimora a Romanshorn noua tg’el 
magna all’antschatta en affar da 
pictour. Romanshorn, alla riva 
digl Bodan, davainta sia sagonda 
patria. Cò realisescha el igl onn 
1968 sies siemi da davantar pic
tour artist liber. 

Igl sies relasch artistic è zont 
multifar e consista da maletgs an 
ieli, dessegns, aquarels, antagls an 
lenn ed an linol, graficas origina
las, litografias originalas, reliefs e 
plasticas.

La tgesa Ludwig Demarmels 
a Romanshorn vegn averta

Curt avant la sia mort veva Lud
wig Demarmels laschea andrizzar 
an la sia tgesa alla Amriswiler
strasse 44 a Romanshorn, noua 
tgi la gronda part da sias ovras è 
nascheida, en bel e grond atelier 
cun ena galleria tgi porscha spazi 
per ena preschentaziun professiu
nala an en ambiaint degn dallas 
sias ovras. 

La vieva digl artist, Roswitha 
Demarmels-Angehrn, tgira ed ad
ministrescha l’ovra da sies om 
barmeir davent da sia mort e 
chegl cun grond anim e quito. 
Igls 4 da settember, igl de da na
schientscha digl artist, è la tgesa 
stada averta dallas 10.00–17.00. 
Er ulteriouras visitas èn pusseblas 
tenor cunvagnientscha (tel. 071 
463 18 11).

L’Uniun Ludwig Demarmels 
ò organiso e realiso diversas acti
vitads an connex cun chest giubi
leum:

Codesch d’art «Pleds e 
maletgs s’entaupan», 

en omagi agl artist
Cun chest codesch, scretg per 
gronda part an rumantsch e tu
destg, preschainta l’uniun en 

omagi zont plaschevel e dad ota 
qualitad. Gion Pol Simeon, igl 
schurnalist pensiuno ed amei digl 
artist, lascha s’antupar pleds e ma
letgs. Igls maletgs vignan accum
pagneas da texts curts e pregnants 
tgi duessan sustigneir igls purtrets 
an lour expressiun. Dasper 
enqualtgi classicher dalla littera
tura tudestga ègl gartagea agl au
tour da lascher antrar igls maletgs 
da Demarmels an dialog cun 
pleds lirics da Peder Cadotsch, 
Alexander Lozza, Tresa Rüthers-
Seeli, Arnold Spescha e.o. 

Dasper ena biografia fitg per
sunala cuntigna igl codesch sen 
128 paginas er en’undrientscha 
dall’ovra artistica dalla historio
grafa d’art Helga Sandl e 67 re
producziuns an quatter calours 
dad ovras da Ludwig Demarmels.

Exposiziun da giubileum aint 
igl Museum local 

a Vaz/Zorten
Igls 24 da zercladour ò gi li la ver
nissascha dall’exposiziun speziala 
«Ludwig Demarmels 1917–

1992» e chegl an la bela sala Par
pan digl museum local a Vaz/Zor
ten.

Chest museum digl cumegn 
da Vaz mossa spezialmaintg ovras 
cun sujets dalla Val Alvra e digl 
Grischun central. L’exposiziun 
cozza anc anfignen la fegn d’o
tgover 2017.

Exposiziun commemorativa 
aint igl Museum Rosenegg 

a Kreuzlingen
Gio digls 22 da mars anfignen igls 
23 d’avregl da chest onn ò gia li 
ena gronda e bela exposiziun re
preschentativa aint igl Museum 
Rosenegg a Kreuzlingen. L’expo
siziun ò gia en ordvart grond suc
cess tigl public. La participaziun 
alla schinumnada «Kunstnacht 
KreuzlingenKonstanz è stada 
ena ulterioura activitad da vaglia 
da quest program da giubileum.

Chellas activitads duessan 
pussibilitar e facilitar l’avischina
ziun e la confruntaziun cun l’ovra 
da Ludwig Demarmels ad egn e 
mintgign. Gion Pol Simeon

Igl 4 da settember avess Ludwig Demarmels pudia festivar igl 100avel 
natalezi. MAD

